
Shri Datta Stotram

ಶ್ರೀದತ್ತಸ್ತೋತ್ರಂ

(ಪೃಥ್ವೀವೃತ್ತಂ)
ಸುದುಃಖಿತಮನೋರವಂ ಮಮ ನ ಕಿಂ ಶ್ರುಣೋಸಿ ಪ್ರಭೋ
ದಯಾಬ್ಧಿರಪಿ ಕಿಂ ನ ಭೋ ದ್ರವಸಿ ಸರ್ವವಿತ್ ತ್ವಂ ಗುರೋ .

ಅಹಂ ವಿರಹಕಾತರೋ ಭವಭಯಾತುರಃ ಪ್ರಾರ್ಥಯೇ
ಸ್ವಭಕ್ತಭವನಾಶನೋದ್ಯತಮತೇ ನ ಕಿಂ ಧಾವಸಿ .. 1..

ನ ಕಿಂ ಹರಿಹರಾದಯಃ ಶರಣಭಕ್ತಚಿತ್ತಾರ್ಥದಾಃ
ಕಿಮರ್ಥಮಿತಿಯಾಸಿ ಮಾಂ ಹಿ ಶರಣಂ ಪ್ರಭೋ ವಕ್ಷಿ ಚೇತ್ .

ಗುರೋ ಶ್ರುಣು ಭವಾರ್ತಿಹಂಸ್ತ್ರಿವಿಬುಧೀ ವಿಲೀನಾ ತ್ವಯಿ
ತ್ರಿಮೂರ್ತಿರಥ ಭೋ ಯತಸ್ತ್ವಮಿಹ ತತ್ಪ್ರಸಿದ್ಧಂ ಭುವಿ .. 2..

ಸ್ವರೂಪಸ್ಮರಣಂ ಸದಾ ಭವತಿಯತ್ತ್ರಯಾಣಾಮಪಿ
ತ್ವದೀಯಪದಸೇವನಾದ್ವಿಧಿಹರಾದಯಃ ಶರ್ಮದಾಃ .
ಶುಭತ್ರಿವದನೈರ್ಯತಃ ಪ್ರಕಟಿತಂ ಚ ಸಚ್ಚಿತ್ಸುಖಂ
ತ್ವಮೇವ ನಿರುಪಾಧಿಕಂ ಭವಸಿ ಭೋಸ್ತ್ರಿಮೂರ್ತೇಃ ಪದಂ .. 3..

ಉಪಾಧಿಪದಲಾಂಛನಾದ್ಬಹುವಿಲಜ್ಜಿತೈಸ್ತೈಸ್ತ್ರಿಭಿಃ
ಯದಾ ಪ್ರಕಟಿತಂ ನಿಜಂ ಪ್ರಕಟನಂ ತವಾಸೀತ್ಪ್ರಭೋ .

ತ್ವದೀಯನಿರುಪಾಧಿಕಂ ವಿಮಲರೂಪಮಾದರ್ಶಯನ್
ತ್ವಮೇವ ಖಲು ರಾಜಸೇ ಜಗತಿ ದತ್ತ ತುರ್ಯಾಶ್ರಮಿನ್ .. 4..

ಅಸಂಗ ನಿಜನಿರ್ಮಲಂ ಪ್ರಥಿತನಿರ್ಗುಣಂ ಬ್ರಹ್ಮ ಯತ್
ತ್ರಿಮೂರ್ತಿಪದಪಾವನಂ ಪ್ರಕಟಿತಂಯದಾಸೀತ್ತ್ವಯಾ .

ತದವ ಸಕಲಸ್ಯ ವಾ ಮಮ ಚ ಶುದ್ಧರೂಪಯತಃ
ಗುರೋ ತವಪದಂ ವಿನಾ ಜಗತಿ ಮೇ ನ ಕೋಪ್ಯಾಶ್ರಯಃ .. 5..
ತ್ರಿಮೂರ್ತಿಪದಪಾವನಂ ಸುಖಮನಾಮಯಂ ಭೋಃ ಪುರಾ
ಸ್ವಭಕ್ತಭವಮುಕ್ತಯೇಽತ್ರ ಭುವಿ ದತ್ತವಾಂಸ್ತ್ವಂ ಯತಃ .
ಸ್ವದತ್ತ ಇತಿ ಯತ್ಸ್ಫುಟಂ ಜಗತಿ ತನ್ಮೃಷಾ ಕಿಂ ಭವೇತ್
ಸ್ವರೂಪಮಮಲಂ ಚ ದಾತುಮಪಿ ಕಿಂ ನ ಭಾಸಿ ಪ್ರಭೋ .. 6..

ನ ಜೀವಜಗದೀಶ್ವರಾ ನ ಚ ತಥೈವಯೋಷಿತ್ಪುಮಾನ್

ಶ್ರೀದತ್ತಸ್ತೋತ್ರಂ

“ಅಹಂ”ಮಮ ತನೌ ಚಯತ್ಸ್ಫುರತಿ ತತ್ಸುಭೂಮಾಸುಖಂ .

ಅಸಂಗಮಿತಿ ಚಿನ್ಮಯಂ ಪರಮನಾಮಯಂ ಬ್ರಹ್ಮ ವಾ
ತತಂ ಪ್ರಥಿತಮದ್ವಯಂ ಹಿ ಖಲು ತ್ವನ್ಮುಖಾಜ್ಛುಶ್ರುಷುಃ .. 7..
ಮಹೇಂದ್ರವಿಧಿಚಕ್ರಧೃದ್ಭವಪದಂ ನಯಾಚೇ ಗುರೋ
ವಿಷಂ ಮಮ ತು ತತ್ಸುಖಂ ತನುಹದಿಂದ್ರಿಯೈರ್ಯದ್ಭವೇತ್ .

ಅಹೋ ಭವಭಯಾತ್ಮಕಂ ಭ್ರಮಮಯಂ ಚ ತದ್ಭಾವನಂ
ರತಿಶ್ಚ ಪುರುಷಸ್ತ್ರಿಯೋರಹಹ ಕಶ್ಮಲಾಯಾಂ ತನೌ .. 8..

ಗುರೋಃ ಸುಕರುಣೋದಯಾದ್ಭವತಿ ಸಾ ವಿರಕ್ತಿರ್ದೃಢಾ
ನಿಜಸ್ಥಿತಿರಚಂಚಲಾಽತ ಇಹಯಾಚ್ಯತೇ ತ್ವತ್ಕೃಪಾ .

ತ್ವದೀಯಕೃಪಯಾ ಬಲೀ ನಿಜಪದಂ ವಿತನ್ಬನ್ಭುವಿ
ಕೃತೀ ಚ ಗುರುಸೇವಯಾ ಸುವಿಮಲೋ ಭವೇಯಂ ಗುರೋ .. 9..

ಗುರೋ ನ ತವ ದರ್ಶನಂ ವಿಪುಲದೀರ್ಘಕಾಲೋ ಗತಃ
ಕದಾ ಭವಸಿ ಗೋಚರಸ್ತವ ಹಿ ದರ್ಶನಾಕಾಂಕ್ಷ್ಯಹಂ .

ಅಯೋಗ್ಯಮಪಿ ಶಾಧಿ ಮಾಂ ಕರುಣಯಾಽತಿದೀನೋಸ್ಮ್ಯಹಂ
ಗುರೋಽತಿದಯಯಾಯುತೋಝಟಿತಿ ದರ್ಶನಂ ದೇಹಿ ಮೇ .. 10..

ಗುರೋ ಹ್ಯತನುರೇವ ಭೋಸ್ತ್ವಮಸಿ ನಾಮರೂಪಂ ನ ತೇ
ಉಪಾಸಕವಿಮುಕ್ತಯೇಽತ್ರ ಖಲು ರೂಪಧೃಕ್ತ್ವಂ ವಿಭೋ .

ವಿನಾ ಸಗುಣರೂಪತಸ್ತವ ಕಿಮಸ್ತಿ ಜೀವೋನ್ನತಿಃ
ನ ಮುಕ್ತರಥ ನೋ ತಥಾ ವಿರತಿರೇಷ ಬೋಧೋದಯಃ .. 11..
ಸ್ಫುಟಂ ಸ್ತವನತೋಽಪಿ ಮೇ ತವ ಸುವಾಕ್ಪರತ್ವಂ ಗುರೋ
ತಥೈವ ತವ ಚಿಂತನೇಽಪಿ ತವ ಹೃತ್ಪರತ್ವಂ ಸ್ಮೃತಂ .

ಸ್ವರೂಪಮಮಲಂ ತತಂ ನ ತವ ವಿಸ್ಮೃತಂಯಾತ್ರಯಾ
ತಥಾಽಪಿ ಹೃದಿ ವಾಸನೋಲ್ಲಸತಿ ದರ್ಶನಾಯ ಪ್ರಭೋ .. 12..

ಅರೇ ತ್ವಮಸಿ ನಿರ್ಗುಣೋ ನ ಚ ತವಾಸ್ತಿ ಸಂಗಃ ಕ್ವಚಿತ್
ಯದೇಕಪರಮಾದ್ವಯಂ ತ್ವಮಸಿ ಮಾಯಿಕಂ ನ ತ್ವಯಿ .

ಕಿಮೇವಮತಿದುಃಖಿನಂ ಚ ತವ ನಿರ್ಗುಣಂ ಮಾಂ ವದೇತ್
ಸುಖಾಮೃತಕರಾನ್ವಿತನ್ವದಿಹ ತೇ ವಪೂ ರಾಜತೇ .. 13..

ನ ರೂಪಧರಣಂ ತವಾಸ್ತಿ ಖಲು ಬಾಧಕಂ ಸದ್ಗುರೋ
ಹ್ಯನೇನ ಜಗತೋಽಪಿ ಮೇಽತಿಸುಲಭೋಽತ್ರ ಬಂಧಕ್ಷಯಃ .
ತನಾವಹಮಿತಿ ಸ್ಫುರೇದ್ಯದಿ ಭವೀ ಭ್ರಮಿಷ್ಠೋಽಪ್ಯಸೌ
ನಿಜಾತ್ಮಪದವೀಂ ದಿಶನ್ಕಿಮಿತಿ ದೇಹಧೃಕ್ತಂ ಭವೇಃ .. 14..

ಶ್ರೀದತ್ತಸ್ತೋತ್ರಂ

ಜಲಂ ನ ಚ ಹಿಮೇನ ವಾಽತ್ರ ಕಟಕೈಃ ಸುವರ್ಣಂ ತಥಾ
ವಿಭಿನ್ನಮುಪಲೈಶ್ಚ ಭೋ ಮೃದಿಹ ಚಂದನಂ ಮೂರ್ತಿತಃ .
ವಿನಿಷ್ಟಮಪಿ ನೋ ಭವೇದ್ವಿಕೃತಿಮತ್ಪ್ರಸಿದ್ಧಂ ಚ ತತ್
ಪರಂ ತು ಜಗತೋಽಮುನಾ ಬಹುವಿಶೇಷಕಾರ್ಯಂ ಕಿಲ .. 15..

ತವಾಸ್ತಿ ನನು ಬಾಧಕಂ ಯದಿ ತು ರೂಪಧೃಕ್ತಂ ಗುರೋ
ಕಥಂ ಜಗತಿ ವಿಶ್ರುತೋಽಸಿ ಭಗವಸ್ತಮತ್ರೇಃ ಸುತಃ .
ವಿಲೋಭಯ ನಮಾಂ ಜಡಂ ಕಿಲ ಗುರೋಽತ್ರ ಮೇ ತ್ವಂ ಗತಿಃ
ಪ್ರಭೋ ತ್ವರಯಮಾ ಚಿರಂ ಚರಣದರ್ಶನಂ ಪ್ರಾರ್ಥಯೇ .. 16..

ತವ ತ್ರಿಮುಖಪಂಕಜೈಃ ಪ್ರಕಟಿತಂ ಸ್ವಸಚ್ಚಿತ್ಸುಖಂ
ತ್ವದೀಯ ವದನಪ್ರಭಾ ಖಲು ನಿದರ್ಶಯೇದ್ ಬ್ರಹ್ಮ ತತ್ .

ಸುಹಾಸ್ಯಮತಿನಿರ್ಮಲಂ ತವ ವದೇಜ್ಜಗನ್ಮಾಯಿಕಂ
ತ್ವದೀಯಕರುಣಾರ್ದ್ರದೃಗ್ಝಟಿತಿಮಾಥಿಕಂ ಸಂಹರೇತ್ .. 17..

ಅಹಂ ಹ್ಯತನುನಿರ್ಗುಣಂ ಕಥಮಹಂ ಶರೀರೀತಿ ಚ
ಶರೀರಧರಣೇಽಕ್ಷಮೋಽಹಮಿತಿಮಾ ಗುರೋ ಮಾ ವದ .

ಕದಾಪಿ ಭವಸೀಹ ಭೋ ನ ಚ ವಿಕಾರಯುಕ್ತಂ ವಪುಃ
ನ ಚೇದವತರೇಃ ಸ್ವಯಂ ಕಥಮಿತಿಸ್ವರೂಪಂ ದಿಶೇಃ .. 18..
ನ ಭೂರಥ ನ ವಾ ಜಲಂ ನ ಚ ತಥಾಽನಲೋ ವಾಽನಿಲೋ
ನ ಖಂ ತ್ವಯಿ ವಿಭೋ ತಥಾ ಕಿಮಪಿ ನೈವ ಪಂಚೀಕೃತಂ .

ನ ಪಿಂಡಮಥವಾಽಪಿ ನೋ ಖಲು ವಿರಾಣ್ಣ ವಿಶ್ವಂ ಧ್ರುವಂ
ನ ಜೀವ ಇತಿ ವಾಸನಾ ರತಿರಥೋ ನ ನಾರೀ ನರಃ .. 19..
ನ ಸಾ ಪ್ರಕೃತಿರಪ್ಯಹೋ ತ್ವಯಿ ಪುಮಾಂಜಗತ್ಸರ್ಜನಂ
ಚಿದೇಕರಸಭೂಮ್ನಿ ಭೋಸ್ತ್ವಯಿ ನ ವಿಶ್ವಸಂಕಲ್ಪನಂ .

ನ ಸೂಕ್ಷ್ಮ ವಿಯದಾದ್ಯಹೋ ನ ಚ ತಥಾಽಪ್ಯಾಪಂಚೀಕೃತಂ
ನ ಸೂಕ್ಷ್ಮ ಮಹದಾದಿಕಂ ನ ಚ ಹಿರಣ್ಯಗರ್ಭಸ್ತಥಾ .. 20..

ನಿರಾವೃತಗುರೋ ತಮಸ್ತ್ವಯಿ ವಿಭಾತಿ ಕಿಂ ಸ್ವಪ್ರಭೇ
ನ ದೃಶ್ಯಮಪಿ ನೋ ತಥಾ ಭವತಿ ಭೋಸ್ತದವ್ಯಕ್ತಕಂ .

ಮಹೇಶ ಇತಿ ನೋ ತಥಾ ಖಲು ನ ಬೀಜಸೃಷ್ಟಿಶ್ಚ ಯಾ
ಸ್ವಮಾತ್ರಪರಮಾದ್ವಯೇ ಕಥಮಿದಂ ಚ ಸಂಭಾವ್ಯತೇ .. 21..

ನ ಜೀವಜಗದಾದಿಕಂ ತ್ವಮಿತಿ ಭೋ ಮಹೇಶೋಽಪಿ ನೋ
ನ ಕಾರ್ಯಮಪಿ ನೋ ತಥಾ ಭವಸಿ ಕಾರಣಂ ತಸ್ಯ ತತ್ .

ಗುರೋಽಸ್ಯ ತು ವಿಭಾವನಂ ತ್ವಯಿಯಥಾತ್ರ ರಜ್ಜೌ ಫಣೀ
ನ ಖೇ ಜಲಮುಚಃ ಕೃತಿಸ್ತ್ವಯಿ ತಥಾ ನ ಮಾಯಾಕೃತಿಃ .. 22..

dattastotramshrIdharasvAmI.pdf 3

ಅಹೋ ಘಟಯತೇ ಗುರೋಽಘಟಿತಮೇವ ಮಾಯಾ ತು ಯಾ
ನಿರೂಪಯಿತುಮಾಸ್ಪದಾ ನ ಖಲು ಸಾತಿಶಂಕಾಸ್ಪದಾ .

ಅತೀವ ನನು ವಿಸ್ಮಯಾ ಭವತಿ ಹಂತ ಸತ್ಯಾಽಸತೀ
ತ್ವಯೈವ ಕಿಲ ನಶ್ಯತಿ ಸ್ವಯಮತಃ ಪ್ರತೀಕ್ಷೇಽನಿಶಂ .. 23..

ಅನೇಕದುರದೃಷ್ಟತೋ ಬಹುಲವಿಘ್ನಬಾಧಾ ಗುರೋ
ಮನಸ್ತು ಬಹು ಚಂಚಲಂ ಭ್ರಮತಿ ದಿಗ್ಪಟೇ ದುರ್ದಮಂ .

ನ ವಜ್ರತನುರಪ್ಯಹೋ ಭವತಿ ದುಶ್ಚರಂ ನೋ ತಪೋ
ನ ಶುದ್ಧಹೃದಯಂ ತಥಾಪಿ ಬತ ಕಿಂ ವದೇಯಂ ಪ್ರಭೋ .. 24..

ನ ಶಾಸ್ತ್ರಮಪಿ ನೋ ಶ್ರುತಿಂ ನ ಚ ತಥಾ ಸ್ಮೃತಿಂ ವೇದ್ಮ್ಯಹಂ
ನ ಸಂಸ್ಕೃತಮಥಾಪ ವಾ ಖಲು ನ ವೇದ್ಮ್ಯಹಂ ಪ್ರಾಕೃತಂ .

ನ ಭಕ್ತಿರಪಿ ಮೇಽಸ್ತಿ ಭೋ ಭವತಿ ನೈವಯೋಗಸ್ತಥಾ
ಹ್ಯಹೋ ಜಡಮತಿರ್ಗುರೋ ಕಿಮುತ ವೇದ್ಮಿ ಕಿಂ ಬ್ರಹ್ಮ ತತ್ .. 25..

ನಿಜಂ ಹಿ ಕಥಯಾಮಿ ತೇ ತನುಸುಖಾಯ ಲುಬ್ಧೋಸ್ಮ್ಯಹಂ
ಭವೇತ್ಕಥಮುಪೋಷಣಂ ವ್ರತಮಪೀತಿ ಕೃಚ್ಛ್ರಾದಿಕಂ .

ಅತೀವ ಖಲು ದುರ್ಬಲೋ ಮಮ ನ ನಿಗ್ರಹೋಽಸ್ತಿ ಕ್ವಚಿತ್
ಅಹಂ ಪತಿತ ಈದೃಶಃ ಪತಿತಪಾವನಸ್ತ್ವಂ ಗುರೋ .. 26..

ಗುಣೇನ ರಹಿತೋಽಸ್ಮ್ಯಹಂ ಸಕಲದುರ್ಗುಣಾಲಂಕೃತಃ
ನ ಕೋಽಪಿ ಖಲು ಮತ್ಸಮಃ ಸಕಲನೀಚಮೌಲಿಸ್ತ್ವಹಂ .

ಸುವೀಕ್ಷ್ಯ ಚ ಮಮೇದೃಶಂ ತ್ಯಜಸಿ ಚೇತ್ಕುತೋಽನ್ಯಾಶ್ರಯಃ
ತ್ವಮೇವ ಗತಿರತ್ರ ಮೇ ಕರುಣಯಾ ಪದಂ ದರ್ಶಯ .. 27..

ಸಮರ್ಥ ಇತಿ ವಿಶ್ರತೋಽಸಿ ಭುವಿ ಕಿಂ ನ ಶಕ್ಯಂ ತ್ವಿದಂ
ಗುರೋ ಖಲು ಪರೀಕ್ಷ್ಯ ಮಾಮಿಹ ನ,ಪಾಹಿ ಹೀನೋಸ್ಮ್ಯಹಂ .

ಅಹಂಯದಿ ಸಮುದ್ಧೃತೋ ಭುವಿ ನ ದುರ್ಘಟಂ ತೇ ಭವೇತ್
ಸುಸಾಧ್ಯಮಖಿಲಂ ತತಃ ಕುರು ದಯಾಂ ಚ ಮಾಮುದ್ಧರ .. 28..

ಅತೀವ ವಿನತೋಸ್ಮ್ಯಹಂ ವಿಷಯಮೋಹಪಾಶಾರ್ದಿತಃ
ಕ್ಷಣಂಯುಗಸಮಂ ಭವೇದ್ವಿರಹತೋಽತಿದುಃಖೀ ಗುರೋ .

ಜಲಾಬ್ದಹಿರಹೋ ಯದಾ ಭವತಿ ಕಿಂ ಸುಖೀ ಮತ್ಸ್ಯಕಃ
ತಥೈವ ಬಹಿರಾಗತಸ್ತವ ನಿಜಸ್ಥಿತೇರಸ್ಮ್ಯಹಂ .. 29..

ಉಪಾಧಿತ ಇತಿ ಬ್ರುವೇ ನಿಜಮಥೋಽಮಲಂ ವೇದ್ಮ್ಯಹಂ
ತ್ವಯೈವ ನಿರುಪಾಧಿಕೋ ನನು ಗುರೋ ನ ಮಾಂ ತ್ವಂ ಜಹಿ .

ಅಸಂಗ ಉಪವಿದ್ಯ ಭೋಃ ಸತತಮಾತ್ರ ಮಾಮುದ್ಧರ

ಯದಿ ತ್ವಮಹಮೇವ ತತ್ಕಿಮಿತಿ ಹಾತುಮರ್ಹೋ ಭವೇಃ .. 30..
ಪ್ರಭೋ ತ್ಯಜಸಿ ಮಾಂ ಹಿ ಚೇತ್ತವ ನ ದರ್ಶನಂ ದಾಸ್ಯಸಿ
ನ ಶಕ್ಯ ಇತಿ ಭೋ ಗುರೋ ಖಲುಹಸಂತಿ ಕೀರ್ತಿರ್ನ ತೇ .

ಮದೀಯಮಪಿ ಜೀವನಂ ಭವತಿ ಗರ್ಹಿತಂ ಹೇ ಪ್ರಭೋ
ಜಹೀ ಹಿ ನ ಗುರೋ ಕೃಪಾಂ ಕುರು ಚ ದರ್ಶನಂ ದೇಹಿ ಮೇ .. 31..

ವದೇಯಮಿತಿ ಕಿಂ ಗುರೋ ಸಕಲಹೃದ್ಗತಂ ವೇತ್ಸಿ ಭೋಃ
ಸ್ತುವೇ ಕಿಮಧಿಕಂ ಸ್ತುತೇ ಶ್ರುತಿರಹೋ ಪ್ರಭೋ ತ್ವಾಂ ಸದಾ .

ಅನೇಕಸಗುಣೈರ್ವೃತಾ ಮದಧಿಕಾಶ್ಚ ಭಕ್ತಾಸ್ತವ
ತ್ವಮೇವ ಹಿ ಗುರೋಽದ್ವಯೋ ಮಮ ತು ಕೋಽಪಿ ನಾನ್ಯೋ ಭುವಿ .. 32..

ವಿಚಾರ್ಯ ಸಕಲಂ ಗುರೋ ಕುರು ತಥಾ ಯಥಾ ತ್ವನ್ಮತಿಃ
ಬಲಾತ್ಕಿಮಿಹ ಶಕ್ಯತೇ ಸವಿನಯೇನ ಭೋಃ ಪ್ರಾರ್ಥಯೇ .

ಅನಾಥಮಿತಿಮಾಂ ಗುರೋ ಕುರು ಸನಾಥಮಸ್ಮಿಂಜನೇ
ಹ್ಯತೀವ ದಯಯಾಯುತೋಝಟಿತಿ ದರ್ಶನಂ ದೇಹಿ ಮೇ .. 33..

ಸನಾತನ ಇತಿ ಶ್ರುತೋ ಭವತಿ ವಿಶ್ವಸೇತುಸ್ತುಯೋ
ಭವತ್ಪ್ರಭವಧರ್ಮ ಏವಮಿಹ ದುಷ್ಟದೈತ್ಯೈರ್ಹೃತಃ .
ಸತೀತ್ವಮಪಿ ಲಾಂಛಿತಂ ಕಿಲ ವಿಡಂಬನಂ ದುಃಸಹಂ
ಪ್ರಭೋ ಸ್ವಜನರಕ್ಷಣೇ ಕಿಮಿತಿ ಶಂಕಸೇಽದ್ಯಾಪಿ ಹಿ .. 34..

ಮುಮುಕ್ಷುಜನದುರ್ದಶಾ ಕಥಮಿಯಂ ಚ ಸಹ್ಯಾ ತವ
ಮುಮುಕ್ಷುಜನಜೀವಿತಂ ಬಹು ವಿಗರ್ಹಿತಂ ಲೌಕಿಕೈಃ .
ಹಸಂತಿ ಪರಮಾರ್ಥಿನಂ ಖಲು ನ ವಿಶ್ವಸಂತೀಹ ತೇ
ಸುರಾ ಅಪಿ ಛಲಂತಿ ಭೋ ಬಹುಬಲಾಚ್ಚ ಕಾಮಾದಿಕೈಃ .. 35..
ಕಲೌ ತು ಪರಮಾರ್ಥಿನಾಂ ಜಗತಿ ಜೀವನಂ ಕಷ್ಟದಂ
ಅಹಂ ಖಲು ನ ತತ್ಸಹೇ ತವ ತದರ್ಥಮೇವಾಶ್ರಯಃ .
ಸ್ವರೂಪಪಥಗಾಮಿನಸ್ತ್ವಮಿಹಮೇ ಸಹಾಯೋ ಭವ
ಗುರೋಽತಿದಯಯಾಯುತಸ್ತವ ಪದಾಂಬುಜಂ ದರ್ಶಯ .. 36..

ಅತೀವ ಖಲು ದುರ್ಜಯಾ ಸಂತತ ಕಶ್ಮಲಾ ದುಶ್ಚರಾ
ಸದೈವ ಸುಖಮಾಹಿತಾ ವಿಷಯವಾಸನಾಯೋಜನೇ .

ಅಹೋ ದುರಿತರೂಪಿಣೀ ಕಿಲ ಭವೇದವಿದ್ಯಾ ತು ಯಾ
ತವೈವ ಕೃಪಯಾ ವಿನಾ ನ ಚ ಕದಾಪಿ ಶಾಮ್ಯೇದ್ಗುರೋ .. 37..

ಸ್ವಯಂ ಹಿ ನ ಸಹಾಯಕೃದ್ಭವಸಿ ಸಾಧಕಾನಾಂ ಯದಿ
ವೃಥಾ ಕಿಮಿತಿ ರಾಜಸೇ ತ್ವಮಿಹ ದತ್ತನಾಮ್ನಾ ಗುರೋ .

ತುರೀಯಪದನಂದಿನಃ ಪತಿತಪಾವನಸ್ಯ ಪ್ರಭೋ

ಕಿಮಿಪ್ಸಿತಸುಖಂ ಚ ತೇ ಜಗತಿ ಜೀವಮೋಕ್ಷಾದೃತೇ .. 38..

ಕ್ಷಮಸ್ವ ದಯಯಾಯುತೋ ಯದಿ ಭವೇದ್ ದುರುಕ್ತಿರ್ಮಮ
ಕ್ಷಮಸ್ವ ಚ ಗುರೋ ಕುತೋಽಪಿ ವಿನಯಸ್ಯ ಭಂಗೋ ಯದಿ .

ನ ಹೇತುರಿಹ ಮೇ ಪ್ರಭೋ ಭವತಿ ತಾದೃಶೋ ವೇತ್ಸಿ ಮಾಂ
ತ್ವಮೇವ ಮಮ ಜೀವನಂ ಗತಿರಪಿ ಸ್ವಭೂಮ್ನಃ ಸುಖಂ .. 39..

ದಯಾಬ್ಧಿರಮಿತೋಽಸಿ ಭೋಃ ಸಕಲಭೂತವಾಸೋ ಗುರುಃ
ಸ್ವತಂತ್ರ ಸಕಲಾರ್ಥ ವಿತ್ಸುನಿಪುಣೋ ಜಗತ್ಪಾವನಃ .
ತವಾತ್ರ ಜಗತೀತಲೇ ಪ್ರಕಟನಂ ಚಯತ್ಸ್ವೇಚ್ಛಯಾ
ಸ್ವಭಕ್ತಜನಮುಕ್ತಯೇ ಧ್ರುವಮಿದಂ ಹಿ ದತ್ತ ಪ್ರಭೋ .. 40..

ವಿಲಂಬಯ ಜಗದ್ಗುರೋ ಕ್ಷಣಮಪೀಹ ಮಾ ಧಾವನೇ
ತ್ವದೀಯ ಪದದರ್ಶನಾಜ್ಜಗತಿ ಮಾಂ ಸನಾಥಂ ಕುರು .

ಅಪಾವೃಣು ವಿಮೋಹನಂ ಸಕಲಮಾಯಿಕಂ ಬಂಧನಂ
ತ್ವದೀಯ ಸಕಲಾತ್ಮಕೇ ಸ್ಥಿರಪದೇ ಚ ಮಾಂ ಸ್ಥಾಪಯ .. 41..

ತ್ವದೀಯ ಪದದರ್ಶನಾತ್ಸಕಲದುಃಖ ಶಾಂತಿರ್ನೃಣಾಂ
ತ್ವದೀಯ ಪದಪಂಕಜಂ ದಹತಿ ದುಷ್ಕೃತಂ ಪಾಪಕಂ .

ಕಥಂ ವಸತಿ ತತ್ತೃಣಂ ಧಗಧಗಾವಮಾನೇಽನಿಲೇ
ಕಥಂ ಸ್ಥಿರತಿ ತತ್ತಮೋ ಗಗನಮಧ್ಯಸೂರ್ಯಾತಪೇ .. 42..

ಕಿಮರ್ಥಮಿತಿ ಶಂಕಸೇ ನ ಚ ಕಿಮರ್ಥಮಾಯಾಸಿ ಭೋ
ಭವೇನ್ನ ಮಮ ದುಷ್ಕೃತಂ ಕಿಮಪಿ ಚೇತ್ತವಾಗ್ರೇ ಗುರೋ .

ಕಿಮಸ್ತಿ ಖಲು ವಿಘ್ನಕೃತ್ಪ್ರತಿವಿಧಾತುಮತ್ರ ಪ್ರಭೋ
ತ್ವಮೇವ ಪರಮಂ ಬೃಹತ್ತವ ಸಮೋ ನ ಕೋವಾಽಧಿಕಃ .. 43..
ನ ದೇವರಜನೀಚರೌ ಮನುಜವನ್ಯವಕ್ಷಾದಿಕಾಃ
ಕ್ಷಮಾಶ್ಚ ದಮನೇ ತದಾ ಮನಸಿ ಚೇತ್ತವಾಸ್ತೀಹ ಭೋಃ .
ವಿಧಿರ್ನ ಚ ಕುಯೋಗ ಇತ್ಯಪಿ ಭವೇನ್ನ ಚೋಪಾಸನಂ
ಕಿಮಸ್ತೀ ಖಲು ವಿಘ್ನಕೃತ್ತವ ನ ದರ್ಶನಂ ಮೇ ಗುರೋ .. 44..

ನ ಕರ್ಮ ಸಚಿವೋಽಸಿ ಭೋಃ ಫಲಿತಮೀಕ್ಷಸೇ ಚೇದ್ಗುರೋ
ನಯೋಗ ಇತಿ ವಕ್ಷಿ ಚೇತ್ಕಥಮಿದಂ ತ್ವಯಾ ಭಾವ್ಯತೇ .

ಸ್ವತಂತ್ರ ನಿರುಪಾಧಿಕಃ ಸಕಲಮಂಗಲಸ್ತ್ವಂ ಯತಃ
ವಿಲೋಭಯ ನಮಾಂ ಗುರೋ ಝಟಿತಿ ದರ್ಶನಂ ದೇಹಿ ಮೇ .. 45..

ಕಿಮರ್ಥಮತಿನಿರ್ಘೃಣೋ ಭವಸಿ ಭೋ ದಯಾಸಾಗರಃ
ದಯಾಬ್ಧಿರಪಿ ನಿರ್ಘೃಣೋ ಮಮ ನ ವಾಕ್ವದೇತ್ತತ್ವತಃ .
ಕಿಮರ್ಥಮತಿದುರ್ಲಭಂ ಚರಣದರ್ಶನಂ ತೇ ವದ

ನಿರೂಪಯಿತುಮಪ್ಯಹೋಽತ್ರ ತವ ಹೇತುಮಾಯಾಹಿ ಭೋಃ .. 46..
ಅಹೋ ನ ಖಲು ವಾರಿತೋ ಭವತಿ ಸಂಶಯೋ ಭೋಯದಾ
ನ ಸೋಽಹಮಿತಿ ವೇದಯಃ ಪಶುಸಮಃ ಸ ವೇದೋಽವದತ್ .

ನಿಜಂ ಹಿ ಕಥಯಾಮಿ ತೇ ಮಮ ನ ವಿಸ್ಮೃತಂ ತತ್ಕದಾ
ಹ್ಯಹಂ ತ್ವಮಿತಿ ನಿಶ್ಚಯೋ ಮಮ ನ ಸಂಶಯೋಽಸ್ಮಿನ್ಕ್ವಚಿತ್ .. 47..

ನ ಮೃತ್ಯುವಶಗೋ ಗುರೋಽಹಮಿತಿ ಭೇದಭಾನೇನ ಭೋ
ನ ಭೀರಪಿ ಭವೇತ್ಪ್ರಭೋ ಭವತಿ ಸಾ ದ್ವಿತೀಯಾದ್ಯತಃ .
ಅಹಂ ತ್ವಮಿತಿ ಚೇತ್ಕಥಂ ಚಿರಯಸೇ ಗುರೋ ಮಾಂ ವದ
ಕಿಮರ್ಥಮಣುಸಂಶಯೋ ಜಹಿ ಹಿ ತೇ ಪದಂ ದರ್ಶಯ .. 48..

ಅಹೋ ಜಗದಿದಂ ಗುರೋ ವಿವಿಧನಾಮರೂಪಾತ್ಮಕಂ
ತಥಾಪಿ ನಿಜಮಾತ್ರತೋಽತ್ರ ಖಲು ವೇದ್ಮ್ಯಹಂ ತದ್ಯಥಾ .

ತಥೈವ ತವದರ್ಶನೇ ಮಮ ನ ಭಿನ್ನಭಾವಂ ಕ್ವಚಿತ್
ತಥಾಪಿ ಜಗತೀತಲೇ ಭವತಿ ತೇನ ಕಾರ್ಯಂ ಬೃಹತ್ .. 49..

ಅಧರ್ಮರುಚಯೋ ಜನಾ ಬತ ಹಿತಂ ನ ಜಾನಂತಿಯತ್
ಅನೀತಿವಶವರ್ತಿನಂ ಹಿ ಬಹುಮನ್ವತೇ ಲೌಕಿಕಾಃ .
ಅಹೋ ಜಗತಿ ದುರ್ಲಭಾ ಭವತಿ ತತ್ತ್ವದೃಷ್ಟಿರ್ಗುರೋ
ಧ್ರುವಂ ಹಿ ತವ ದರ್ಶನಂ ಕಿಲ ತವಾವತಾರೋ ಭುವಿ .. 50..

ಗುರೋ ಚಿರಯಮಾ ಪ್ರಭೋ ತ್ವರಯ ಹರ್ಶನಂ ದೇಹಿ ಮೇ
ಬ್ರುವೇ ಕಿಮಧಿಕಂ ಸ್ತುವೇ ಚಿರಮಥೋ ವಿಭೋಽಸ್ಮಾತ್ಪರಂ .

ಅತಿಪ್ರಣತವತ್ಸಲೋಽಸಿ ಖಲು ವಿಶ್ವಕಲ್ಯಾಣಕೃತ್
ಮನೋಭಿಲಷಿತಂ ತವಾಸ್ತು ನಿಜಭೂಮ್ನಿ ಮಾಂ ಸ್ಥಾಪಯ .. 54..

ಇತಿ ಶ್ರೀಮತ್ಪರಮಹಂಸಪರಿವ್ರಾಜಕಾಚಾರ್ಯಸದ್ಗುರುಭಗವತಾ
ಶ್ರೀಧರಸ್ವಾಮಿನಾ ವಿರಚಿತಂ ಶ್ರೀದತ್ತಸ್ತೋತ್ರಂ ಸಂಪೂರ್ಣಂ ..

